
ಅಗಸ್ತ್ಯಃ -
ರಾಮ ರಾಮ ಜಗನ್ನಾಥ ವಾಸುದೇವ ಸನಾತನ .

ಕಥಂ ಧ್ಯಾಯೇದ್ವಾಸುದೇವಂ ಬ್ರೂಹಿ ಮೇ ಕೃಪಯಾ ವಿಭೋ ..೨೧..

ಶ್ರೀರಾಮಃ -
ವಾಸುದೇವಮಜಂ ಶಾಂತಂ ಕೋಟ್ಯರ್ಕೇಂದ್ವಗ್ನಿಸನ್ನಿಭವಂ . (ಕೋಟ್ಯಕೇಂದ್ವಾಗ್ನಿ)
ಅನೇಕಹಸ್ತಚರಣಮನೇಕಾಕ್ಷಿಶಿರೋಮುಖಂ ..೨೨..

ಅತೀಂದ್ರಿಯಮಮರ್ಯಾದಂ ಅತ್ಯದ್ಭುತವಪುರ್ಧರಂ .

ಭಾಸಯಂತಂ ದಿಶಃ ಸರ್ವಾಃ ದೇಹನಿರ್ಯತ್ಪ್ರಭಾಚಯೈಃ ..೨೩..

ಅನೇಕಾಭರಣೈರ್ಯುಕ್ತಮನೇಕಾಯುಧಮಂಡಿತಂ .

ನಾನಾವರ್ಣಮಯಂ ದೇವಂ ಸ್ವಯಂ ಸುರಭಿವಿಗ್ರಹಂ ..೨೪..

ಋಷಿಭಿಶ್ಚ ಮರೀಚ್ಯಾದ್ಯೈರ್ಬ್ರಹ್ಮಾದ್ಯೈರಪಿ ದೈವತೈಃ . (ಬ್ರಾಹ್ಮಣೈರಪಿ)

ಅಚಿಂತ್ಯಮಹಿಮಾನಂ ತಮಿಂದಿರಾದ್ಯೈರಭಿಷ್ಟುತಂ ..೨೫..

ಕೋ ವಾ ಧ್ಯಾತುಂ ಕ್ಷಮೋ ಲೋಕೇ ಕೋ ವಾ ಸ್ತೋತುಂ ಭುವಿ ಕ್ಷಮಃ .
ತಥಾಪಿ ಪರಮೇಶಾನಂ ಪುರುಷಂ ಭಕ್ತವತ್ಸಲಂ ..೨೬..

ಚತುರ್ಭುಜಮುದಾರಾಂಗಂ ಶಂಖಚಕ್ರಗದಾಧರಂ .

ಕಿರೀಟಹಾರಕಟಕಕಾಂಚೀಕುಂಡಲಮಂಡಿತಂ ..೨೭..

ಶ್ರೀವತ್ಸಕೌಸ್ತುಭಸ್ವಚ್ಛಯಜ್ಞಸೂತ್ರಾಂಗುಲೀಯಕಂ .

ದಿವ್ಯಪೀತಾಂಬರಧರಂ ಕಲಕ್ವಣಿತನೂ ಪುರಂ ..೨೮..

ಅಷ್ಟಭಿಶ್ಚಾಪಿ ದೇವೀಭಿಃ ಪ್ರಾಂಜಲೀಭಿಶ್ಚ ಸೇವಿತಂ .

ಪಕ್ಷೀಂದ್ರವಿಷ್ವಕ್ಸೇನಾಭ್ಯಾಂ ಪರಿವಾರೈಶ್ಚ ಸೇವಿತಂ ..೨೯..

ಅತಿಪ್ರಸನ್ನವದನಂ ಬಾಲಕಂ ತಿಲಕೋಜ್ಜ್ವಲಂ .

ಅಭಯಪ್ರದಮಾಸೀನಂ ಶೇಷಭೋಗಾಸನೇ ಶುಭೇ ..೩೦..

ದಿವ್ಯಗಂಧವಿಲಿಪ್ತಾಂಗಂ ನಾನಾಮಾಲ್ಯೋಪಶೋಭಿತಂ .

ಸ್ಮಿತೇನ ವಿಜಿತಜ್ಯೋತ್ಸ್ನಂ ನೀಲನೀರಜಲೋಚನಂ ..೩೧.. (ನೀರದಲೋಚನಂ)
ಕಂಬುಕಂಠಂ ಮಹಾಸತ್ತ್ವಂ ಪೀನೋತ್ತುಂಗಾಂಸಶೋಭಿತಂ .

ಉತ್ತುಂಗಪೀನವಿಪುಲಸಮಸ್ನಿಗ್ಧಮಹೋರಸಂ ..೩೨..

ಪುಷ್ಟೋದರಂ ಮಗ್ನನಾಭಿಂ ಪೃಥುಶ್ರೋಣೀಭರಾಂಚಿತಂ .

ಊರುದ್ವಯಕೃತದ್ವಂದ್ವರಂಭಾಸಂರಂಭಲಕ್ಷಿತಂ ..೩೩..

ಚರಣದ್ವಂದ್ವವಿಜಿತವಿಕಸತ್ಸರಸೀರುಹಂ .

ಅಂಗುಷ್ಠನಖನಿರ್ಯದ್ಭಿರ್ಭಾನುಭಿರ್ಜಿತಭಾಸ್ಕರಂ ..೩೪..

ಆಜಾನುದೀರ್ಘೈಃ ಪೃಥುಲೈಃ ಹಸ್ತೈರಾಯುಧಧಾರಿಣಂ .

ಧ್ಯಾತ್ವೈವಂ ವಾಸುದೇವಂ ತಂ ಕುರ್ಯಾದಾವಾಹನಕ್ರಿಯಾಂ ..೩೫..

ಇತಿ ಭಾರ್ಗವತಂತ್ರಾಂತರ್ಗತಃ ಶ್ರೀರಾಮಪ್ರೋಕ್ತಃ ಭಗವತಃ
ವಾಸುದೇವಸ್ಯ ಧ್ಯಾನಪ್ರಕಾರಃ ಸಂಪೂರ್ಣಃ .
(ಭಾರ್ಗವತಂತ್ರೇ ನವಮೋಽಧ್ಯಾಯಃ)

